
(Prezident İlham Əliyevin çıxışının azərbaycan dilinə tərcüməsi Azərtac informasiya 

edilmişdir) 
 
PREZIDENT ƏLIYEV: Hörmətli cənab vitse-prezident!  
Mən Sizi bir daha görməyimə şadam və Sizi Azərbaycanda salamlayıram. Biz Sizin 
səfərinizə böyük əhəmiyyət veririk. Bu gün ikitərəfləri münasibətlərimiz və regional 
vəziyyət barədə fikir mübadiləsi aparmaq üçün yaxşı imkanımız oldu. Bir daha bildirdik 
ki, ikitərəfli əlaqələrimiz uğurla inkişaf edir və bir çox yeni sahələri əhatə edir. 
Münasibətlərimizin artıq uzun tarixi var. Əlaqələrimiz, əsasən, enerji məsələlərindən 
başlanmışdır. Regionda həyata keçirdiyimiz enerji layihələri Amerika Birləşmiş 
Ştatlarının güclü dəstəyi və Azərbaycanın təşəbbüsü ilə başlamışdır. Bütün bu layihələr 
artıq reallaşmışdır. Bunlar, sözün əsl mənasında, uğurlu hadisələrdir.  
 
Hazırda biz energetika sahəsində tərəfdaşlığın və enerji təchizatının şaxələndirilməsinin 
daha da inkişaf etdirilməsi üzərində çalışırıq. Bu, təkcə istehlakçılar üçün deyil, həmçinin 
Azərbaycan istehsalçıları üçün də vacibdir. Bundan sonra ölkələrimiz arasında 
münasibətlər digər müxtəlif sahələrdə də inkişaf etməyə başladı və hazırda əlaqələrimiz 
çox geniş formatı əhatə edir. Siyasi əlaqələrimiz uğurla inkişaf edir. Güclü iqtisadi 
münasibətlərimiz var. Təhlükəsizlik, müdafiə sahəsində əlaqələrimiz, beynəlxalq 
sülhməramlı əməliyyatlar sahəsində əməkdaşlığımız və sözsüz ki, Ermənistan-
Azərbaycan, Dağlıq Qarabağ münaqişəsinin nizamlanması məsələsi bizim üçün çox 
əhəmiyyətlidir. 
 
Minsk qrupunun həmsədrlərindən biri kimi Amerika Birləşmiş Ştatları hər iki tərəfin 
münaqişənin həlli yollarını tapması işinə kömək göstərilməsində vacib rol oynayır. Lakin 
əlbəttə ki, digər münaqişələr kimi, bu münaqişənin həlli də beynəlxalq hüquq 
normalarına əsaslanmalıdır. Azərbaycanın, regionun və dünyanın bütün ölkələrinin ərazi 
bütövlüyünə hörmət edilməsi şərti ilə.  
 
Əlbəttə ki, burada regional vəziyyət də müzakirə olundu. Bildiyiniz kimi, Azərbaycan 
böyük regional əhəmiyyət daşıyan, hətta ola bilsin, daha geniş məkanı əhatə edən bir sıra 
layihələrin təşəbbüskarıdır. Bütün bu layihələrin həyata keçirilməsində Azərbaycanla 
Amerika Birləşmiş Ştatları arasında münasibətlər çox mühüm, hətta mən deyərdim, 
həlledici rol oynayır. Bu günə qədər əməkdaşlığımız uğurla gedir və planlaşdırdığımız 
işləri həyata keçirə bilmişik. Əminəm ki, Birləşmiş Ştatlarla Azərbaycan arasında, eləcə 
də digər regional ölkələrlə güclü tərəfdaşlıq gələcəkdə daha çox müvəffəqiyyətlərin əldə 



olunması, təhlükəsizlik tədbirlərinin, sülhün, sabitliyin və rifahın daim 
möhkəmləndirilməsi ilə nəticələnəcəkdir. 
 
 
VITSE-PREZIDENT ÇEYNI: Çox sağ olun, cənab Prezident, Sizi bir daha görməyimə 
çox şadam. Sizin iki il əvvəl Birləşmiş Ştatlara etdiyiniz səfəri xoş təəssüratlarla 
xatırlayırıq. Əlbəttə, biz keçmişdə də, neçə il əvvəl hər ikimiz enerji sahəsində fəaliyyət 
göstərəndə görüşmüşük. Burada olmaq və ölkənizə səfər etmək barədə çoxdankı dəvəti 
qəbul etmək mənə çox xoşdur. Bu, neçə vaxtdan bəri planlaşdırılan səfərdir. Mən Sizə 
mənə, həyat yoldaşıma və bizim nümayəndə heyətinə göstərdiyiniz qonaqpərvərliyə görə 
təşəkkür etmək istəyirəm. Mən Azərbaycan xalqına Prezident Buş və Amerika Birləşmiş 
Ştatları xalqının xoş arzularını çatdırmaqdan şərəf hissi duyuram.  
 
ABŞ və Azərbaycanın çoxsaylı ümumi maraqları vardır. Biz hər ikimiz dünyanın bu 
vacib bölgəsində daha çox sabitlik, təhlükəsizlik və əməkdaşlığa can atırıq. Biz özümüz 
və beynəlxalq birlik üçün enerji təhlükəsizliyi məqsədində şərikik. Və hər ikimiz sülhün 
qorunması işinə sadiq qalırıq. Təhlükəsizlik və sülhün əsas təməl daşlarından biri milli 
sərhədlərə hörmət prinsipidir ki, bu gün təhlükə altındadır. Cənab President, biz bu səfər 
barədə neçə ay əvvəl qərar versək də, görüşümüz Rusiyanın bu yaxınlarda Gürcüstana 
müdaxiləsindən sonra baş tutur. Bu akt beynəlxalq birlik tərəfindən aydın surətdə 
pislənmişdir.  
 
Prezident Buş məni buraya Azərbaycan xalqı və bütün bölgə üçün aydın və sadə bir 
ismarıcla göndərmişdir: Amerika Birləşmiş Ştatları sizin rifahınız və təhlükəsizliyinizin 
təmin olunmasında dərindən və dəyişməz olaraq, maraqlıdır.  Təqribən iki onillik ərzində 
biz xalqınıza, beynəlxalq birliyin dəyərli, hörmət olunan üzvləri kimi, müstəqilliyin, 
suverenliyin qurulması və möhkəmləndirilməsi, inteqrasiyası işində dəstək vermişik. Bu 
gün biz həmin öhdəliyimizi və ölkələrimiz arasında münasibətlərin daha da 
möhkəmləndirilməsinə sadiq olduğumuzu bir daha təsdiqləyirik.  
 
Amerika Azərbaycanın suverenliyi və ərazi bütövlüyünü dəstəkləyir. Biz Dağlıq Qarabağ 
münaqişəsinin danışıqlar yolu ilə həllinə nail olmasına, ərazi bütövlüyü prinsipi ilə 
başlanan və digər beynəlxalq prinsipləri nəzərə alan çıxış yolunun tapılmasına sadiqiq. 
Münaqişənin həlli bu gün həmişəkindən daha vacibdir; bu nəticə bölgədə sülh və 
sabitliyi, eləcə də Azərbaycanın təhlükəsizliyini gücləndirəcəkdir.  
 
Amerika eləcə də Azərbaycanın enerji məsələlərində Qərb ölkələri ilə əməkdaşlığa 
sadiqliyini yüksək dəyərləndirir. Bazar iqtisadiyyatı prinsiplərinə işləməyə şərait 
yaradanda, informasiya şəffaflığı olanda, enerji ixrac marşrutları müxtəlif və etibarlı 
olanda bütün adamlara daha yaxşı qulluq göstərilmiş olur.  Birləşmiş Ştatlar inanır ki, biz 
təbii sərvətlərin sərbəst nəqlini təmin etmək və əlavə enerji ixrac marşrutlarının işlənməsi 
üşün Türkiyə də daxil olmaqla,  Avropa dövlətləri ilə birgə, Azərbaycanla, Qafqaz və 
Orta Asiyanın digər ölkələri ilə işləməliyik. Enerji təhlükəsizliyi bizim hamımız üçün 
vacibdir və son vaxtlar sürətlə təcili həllini gözləyən məsələyə çevrilməkdədir.  
 



Nəhayət, cənab Prezident, qlobal terrorizm problemi ilə mübarizədə Azərbaycanın 
göstərdiyi cəsarətli xidmətlərinə görə ölkəm adından minnətdarlığımızı bildirmək 
istəyirəm. Bizim qüvvələrimiz Əfqanıstan və İraqda birgə xidmət göstərmişlər. Biz zorakı 
ekstremistlərin planlarının qarşısını almaq üçün əməkdaşlıq etmişik. Bizim ölkələrimiz 
nüvə silahlarının təhlükəli rejimlərə yayılmasının Azərbaycan və bütün dünya üçün təşkil 
etdiyi təhlükənin tanınmasında birgədirlər.  Amerika Azərbaycanın həm bu həssas 
bölgədə, həm də dünyada sülh və təhlükəsizlik işində göstərdiyi xidmətləri yüksək 
qiymətləndirir. Və biz Azərbaycan xalqının, çox vaxt böyük problemlərə sinə gərərək, 
demokratiya, qanunun aliliyi və insan haqqlarını gücləndirmək, dünyanın bu mühüm 
bölgəsində təmkinlik və sabitliyin təməli kimi xidmət göstərən firavan, müasir, müstəqil 
ölkə qurmaq səylərini dəstəkləyirik. Çox sağ olun.  
 
19:40 (Yerli vaxt) 
 
 


